
வல்லிக்கண்ணன் 107
அவர் பேச்சு முழுவதையும் பொறுமையுடன் கேட் டிருந்த மாதவன் "வருத்தம். தங்கள் அரிய யோசனைகளை நான் ஏற்றுக்கொள்வதற்கில்லை" என்று உறுதியாகத் தெரி வித்தான். செல்வரங்கத்தின் முகம் கறுத்தது. அனல் மூச்சு அவர் உள்ளத்தின் ஆழத்திலிருந்து பொங்கி எழுந்தது.
"நீ ஜெயிக்கமாட்டாய். இந்தத் தேர்தலில் உனக்கு தோல்வி நிச்சயம்" என்று பெரிய தீர்க்கதரிசிபோல் கூறி னார் அவர்.
மாதவன் அலட்சியமாகச் சிரித்தான். 'அது வெகு ஜனங்கள் அளிக்க வேண்டிய முடிவு. வெகுஜனக்கட்சித் தலைவர் தரவேண்டிய தீர்ப்பு அல்ல' என்றான்.
தலைவரின் கண்கள் சிவப்பேறிக் காட்டின: 'இது மாதிரிப் பேச்செல்லாம் நாடகத்திலும் சினிமாவி லும் எடுபடும். ஆனால் அரசியலில் செல்லாது, தம்பி. உனக்கு கிளாமரும், ஜனங்களின் கைத்தட்டலும், விசி லடிப்பும் ஏராளமாகக் கிடைக்கலாம். ஆனால் அரசியலில் தேர்தலில் வெற்றிபெற விசேஷ அந்தஸ்தும், தகுதி திறமைகளும் வேண்டும்' என்றார்.
மீண்டும் மாதவன் சிரிக்கவே செய்தான். 'உங்க ளுக்காக நான் பிரசாரம் செய்தால் நீங்கள் வெற்றிபெற முடியும் என்று நம்புகிற நீங்களே இப்படிச் சொல்கிறீர் களே! எனக்காக நானே பிரசாரம் செய்து, தானே போட்டி யிட்டால் ஏன் வெற்றிபெற முடியாது அண்ணாச்சி?” என்று ஏகத்தாளமாகக் கேட்டான்.
'ஒகோ!' என்று தலையை ஆட்டிக்கொண்டார் தலைவர். 'சரி, நான் ஒன்று கேட்கிறேன். நீயும் உன் னைச் சேர்ந்தவர்கள் சிலரும் வெற்றி பெற்றுவிட்டால் கூட, நீ மந்திரியாக வந்துவிட முடியுமா?’ என்றார்.

		 இப்பக்கம் கடைசியாக 9 ஆகத்து 2018, 22:38 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

